Пиллачиликни қўллаб-қувватлашнинг қўшимча чоралари

«Пилла етиштириш ва ипакчилик соҳасида бозор механизмларини жорий қилишни жадаллаштириш бўйича қўшимча чора-тадбирлар тўғрисида»ги Президент Фармони қабул қилинди. 
ПФ-72-сон, 03.05.2024 й. 
Ҳужжатда 2026 йил 1 январгача бўлган муддатга қуйидаги солиқ имтиёзларини тақдим этиш бўйича қонун лойиҳасини тайёрлаш назарда тутилган:
уй шароитида тирик пилла етиштириш билан шуғулланувчи касаначиларни жисмоний шахслардан олинадиган даромад солиғидан озод қилиш; 
касаначилар меҳнатига ҳақ тўлашга йўналтириладиган маблағларни, бўшаган маблағларни уларни моддий рағбатлантиришга йўналтириш шарти билан ижтимоий солиқдан озод қилиш;
ипакчилик соҳасида озуқа базаси сифатида фойдаланиладиган тутзорлар билан банд бўлган ер участкалари учун ер солиғини халқ депутатлари туман (шаҳар) Кенгашлари белгилаган солиқ  ставкаларига 0,1 коэффициент қўллаган ҳолда тўлаш. 
Шу билан бирга, ушбу соҳа учун амалда қуйидаги солиқ имтиёзлари ҳам мавжуд. Жумладан, қишлоқ хўжалиги товар ишлаб чиқарувчилари ўзи ишлаб чиқарган ўз қишлоқ хўжалиги маҳсулотини реализация қилишдан олинган фойда бўйича фойда солиғини 0 фоиз ставкада қўллайди. 
Солиқ кодекси 337-модда 
Бунда қишлоқ хўжалиги товар ишлаб чиқарувчилари деб бир вақтнинг ўзида қуйидаги шартларга жавоб берадиган юридик шахслар эътироф этилади: 
қишлоқ хўжалиги маҳсулотини ишлаб чиқарувчи ва уни бирламчи қайта ишловчи, башарти бундай юридик шахснинг жами даромадида ўзи ишлаб чиқарган қишлоқ хўжалиги маҳсулотини, шу жумладан уни ўзи ишлаб чиқарган қишлоқ хўжалик хом ашёсини қайта ишлашдан олинган маҳсулотни реализация қилишдан олинган даромадининг улуши солиқ давридаги жами даромаднинг камида 80 фоизини ташкил этса; 
қишлоқ хўжалиги маҳсулотларини ишлаб чиқариш учун зарур ер участкаларига эга бўлса.
Солиқ кодекси 57-модда
Шунингдек, ипак қурти етиштириш учун фойдаланиладиган қишлоқ хўжалиги корхоналари балансида бўлган мол-мулкларга юридик шахслар мол-мулк солиғи солинмайди. 
Солиқ кодекси 414-модда
